
Iesu yn Llyfr Datguddiad
Iesu Grist yn crynhoi’r cwbl.
(Datguddiad 19)
Yr Arglwydd Iesu yn ymddangos (2)
Y marchog ar gefn ceffyl gwyn

11 Roedd y nefoedd yn llydan ar agor, ac o’m blaen i roedd ceffyl gwyn â marchog ar ei gefn. ‘Yr Un ffyddlon’ ydy'r enw arno, a'r ‘Un gwir’ ydy enw yr un oedd ar ei gefn. Mae'n gyfiawn yn y ffordd mae'n barnu ac yn ymladd yn erbyn ei elynion. 12 Roedd ei lygaid fel fflam dân, ac roedd llawer o goronau ar ei ben. Roedd ganddo enw wedi ei ysgrifennu arno, a neb yn gwybod yr enw ond fe'i hun. 13 Roedd yn gwisgo mantell oedd wedi ei throchi mewn gwaed, a'i enw oedd ‘Gair Duw’. 14 Roedd byddinoedd y nefoedd yn ei ddilyn, yn marchogaeth ar geffylau gwynion ac yn gwisgo dillad o liain main gwyn glân. 15 Roedd cleddyf miniog yn dod allan o'i geg, a bydd yn ei ddefnyddio i daro'r cenhedloedd i lawr. "Bydd yn teyrnasu drostyn nhw gyda theyrnwialen haearn." Bydd yn sathru’r gwinwryf (sy’n cynrychioli digofaint ffyrnig y Duw Hollalluog). 16 Ar ei fantell wrth ei glun mae'r teitl hwn wedi ei ysgrifennu: 
‘BRENIN AR FRENHINOEDD AC ARGLWYDD AR ARGLWYDDI’ (Datguddiad 19:11-16)

Teitlau Iesu: Dw i wedi sôn yn barod bod Iesu’n cael ei alw’n ‘Yr Un ffyddlon’ a'r ‘Un gwir’, ac mae ganddo deitl arall hefyd,
‘Gair Duw’: Roedd yn gwisgo mantell oedd wedi ei throchi mewn gwaed, a'i enw oedd ‘Gair Duw’. (Datguddiad 19:13)
Mae’n fy atgoffa i o’r Hen Destament, llyfr Jeremeia, ble mae Gair Duw (neges gan Dduw) yn dod at Jeremeia i ddweud fod barn am ddod ar y Philistiaid,
1 Y neges roddodd yr Arglwydd i Jeremeia am y Philistiaid, cyn i Pharo ymosod ar Gasa. 

2 Dyma mae'r Arglwydd yn ei ddweud: 

“Edrychwch! Mae'r gelynion yn codi yn y gogledd fel afon ar fin gorlifo. 

Byddan nhw'n dod fel llifogydd i orchuddio'r tir. 

Byddan nhw'n dinistrio'r wlad a phopeth ynddi, y trefi a phawb sy'n byw ynddyn nhw. 

Bydd pobl yn gweiddi mewn dychryn, a phopeth byw yn griddfan mewn poen. 

4 Mae'r diwrnod wedi dod i'r Philistiaid gael eu dinistrio, 

a'r cynghreiriaid sydd ar ôl yn Tyrus a Sidon. 

Ydw, dw i'r Arglwydd yn mynd i ddinistrio'r Philistiaid, 

y bobl ddaeth drosodd o ynys Creta. (Jeremeia 47:1-2,4)
Mae’r Gair yn dod i farnu. Mae barn yn mynd i gael ei gweithredu gan berson gogoneddus, sy’n rymus iawn. Yn ddigon grymus i ddinistrio gelynion yr Arglwydd.  Sylwa fod ei fantell wedi ei throchi mewn gwaed. Dyma ddarlun ofnadwy a dychrynllyd i elynion Duw, am mai eu gwaed nhw sydd ar ei fantell.

Mae’r dyrfa yn y nefoedd yn llawenhau a chanu (Datguddiad 19:1-2) ac mae’n anodd i ni weithiau ddeall hynna. Ond llawenhau maen nhw am mai Iesu ydy’r UN Gwir, ac mai Iesu yr UN cyfiawn sydd ar yr orsedd. Does dim pleser ym marwolaeth yr annuwiol. 
Mae’r darn yma o lyfr Datguddiad yn adlais o adran yn llyfr Eseia yn yr Hen Destament,
1 Pwy ydy hwn? Mae'n dod o Edom, a'i ddillad yn goch o Bosra; 

yr un, yn ei ddillad hardd, sy'n plygu dan bwysau ei arfwisg. 

“Fi ydy e, yn cyhoeddi cyfiawnder, ac yn gallu achub.” 

2 Pam mae dy ddillad yn goch? Pam maen nhw fel dillad rhywun sy'n sathru'r grawnwin? 

3 Dw i wedi sathru'r grawnwin fy hun; doedd neb o gwbl hefo fi. 

Sethrais arnyn nhw yn fy llid, a'i gwasgu nhw dan draed yn fy nicter, 

nes i'w gwaed nhw sblasio ar fy nillad i, dw i wedi baeddu fy nillad i gyd. 

4 Roedd y diwrnod i ddial ar fy meddwl, a'r flwyddyn i ollwng yn rhydd wedi dod. 

(Eseia 63:1-4)

Pam mae ei ddillad yn goch? Am ei fod wedi bod fel un yn sathru grawnwin dan draed – a’r ‘grawnwin’ yn y darlun ydy gelynion Duw.
Bryd hynny fydd hi ddim yn ddydd gras.  Bydd drws trugaredd wedi ei gau, a bydd hi’n rhy hwyr i dro’n ôl a chael perthynas iawn â Duw.

Y realiti ydy bod amser yn fyr, a bydd Iesu’n dod yn ôl yn fuan. Does neb yn gwybod pa bryd, ond mae un peth yn sicr –  mae Iesu yn dod yn ôl, ac yn dod yn ôl i farnu’n hollol deg.  
Mae’r holl syniad am farn yn un i’n sobri ni. Byddwn ni i gyd hefyd yn gorfod sefyll o’i flaen. Dydy hanes ddim yn mynd rownd mewn cylch, a chrwydro yma ac acw rhywsut, rhywsut. Mae’r cyfan yn arwain i bwynt –  i ben llanw.  

